
Kdrumut bi ha

Lagi nami siida, ida wada tmnegsa bi mnan ka rudan nami,  ‘lya bi
dawi, kdrumut bi smluhay ni gmpah.” msa tmgsa mnan. Kari rudan nii o
kika pusu bi dhug nami muda ana manu euda bitag sayang.

Ga alang Bsngan ka sapah nami, empitu ka mnswayi nami,
gmpah tmgpahan ka rudan ni grinut balay. Ana ya saw nii mqraqgil ka
kndsan nami o mdrumut balay asi saw gmi gmpah kjiyax ka rudan nami,
mgsmay bi ni mttmring kdjiyax, “Yaasa lala lagi dngaun nami.” msa
Imnglung ka rudan nami.

Wada nami mdakil kana ni nigan nanak sapah nami do, pnegkla kari
rudan ‘kdrumut bi ha” msa dmudug nii o balay bi dhuq pttuku ana manu
kndsan nami bitag sayang. Musa nami matas ni gmpah ana inu 0 murug
nami bi kari rudan nami, mdrumut smluhay ana manu slhayun, mdrumut
gmpah ana manu qgpahun, ini tghnga ni ini psparu, psbilaq bi Inglungan ni
tgluus bi muda ana manu euda. Balay bi ini kneru ka dnudug kari rudan
nami nii.  ‘kdrumut bi ha’ msa nii o wada dhuq bi ptburux kana kndsan
mnswayi nami. Sayang, kngkingal sapah mnswayi nami ga, ana nami aji ka

emblaiq balay, kiya ni ida nami dhuq tqgaras bi meudus kska kndsan nami

nanak.

Sbrnahun mu Imnglung, paah lagi nasi ini saw nii msaang bi tmgsa
knan ka rudan mu o ya empmeenu ka kndsan mu sayang o ini mu klai. Paah
ku malax ptasan tgbaraw do musa ku matas ptasan thowlang mrata Keypi
ksun, babaw na mtmay ku matas Gyuku-jang-singgaku-ying ni Tay-wang -
singgaku-ying, ptasan slhayan kari Utux Baraw, ida wana kari rudan mu
kdrumut bi ha” nii ka dmudug bi knan ni psbiyax bi knan. Mgaras ku
tmdahu Utux Baraw, mgay saw nii aji hmut drumut ni mkla bi dmudug
Iglagi ka rudan mu. Sun mu haya gmita, dhiya o aji wana quwaqg ka spowda
dha tmgsa laqi, dhiya o balay bi dhug muda ka baga dha ni gagay dha
gmpah, ini bi dawi mdrumut balay. Sun mu haya Imnglung, dhiya o aji
ssaang dha lagi ka sksaang dha, balay bi paah Inglungan dha gmealu kana
Igian dha. Ah, Saw nii knmalu na ka rudan nami, tayal knsuyang tnegsaan
dha wah. Sayang, maa baki ku ka sayang dni, tai ku saw empurug rudan mu
mkla bi dmudug lagi mu ni lagi lagi mu, ‘Kana Laqgi mu, iya bi snguhi,

kdrumut bi ha, iya bi dawi 0.’

Alang

Alang mu o Tkijig, Nsgan Bsuring Nyusan Skangki. Alang nami Tkijig
hini o suyang balay gtaan, brah o gsilung paru, bukuy o dgiyaq paru uri.
Mnkala paah nklaan hidaw ka hidaw mgrbu o aji hmut lhang niya smbu
babaw gsilung, braw na ka gsilung o bitag mtgliwaqg suyang balay
gtaan. Thnganan Dxgal Truku Klwaan saan Rmigaw o nii mniq alang hini,
nii hini ka Truku, Tpdu ni Dowras lyax Paru. Dnii ga, nigan balay hangan
na eseisil klwaan. Manu saw kiya do hbaraw bi pnaah eseisil alang miyah
rmigaw gmita hini,nigan pnaah Nihung, Amirika, Kanada, Cyusing ni pusu
klwaan CyuKuku, nigan seejiq mqgalux uri, ni hbaraw bi pnaah eseisil
klwaan. Yasa nii nami nigan hini o nigan balay hangan na mtqiri klwaan.

Alang nami TKkijig hini ga knhbragan seejiq o yaa bi
maxal maspst kbkuy sngari, kmgaaw hari Truku kana, nigan ka kimukan uri
o ini balay khbaraw kiya, kmgaaw mkla hari rmngaw kari Truku ka
KImukan hini.

Paah sexual o bunga ka phmaun nami balay, yasa bunga ka pusu bi
ugun nami, kika skdakil nami ni skparu nami, duri 0 mhuma masu, sgmu,
trabus ni gisang. Sayang dga, ini hari duuy dxgal gmeepah ka sayang da,

kmgaaw hari musa mskuri miying pila, yasa nii mniq siyaw gsilung ka alang

mu

nami hini ga, duma seejiq o smkuxul musa tmqgsurux. Mnatas ka lagi do
gmeepah gpahan klwaan, mtgsa, gmeepah ska spuhan. Qmpahan do mghdu
bbuyu kana da, yasa bbuyu kana ka gpahan, lala balay gowlit, hbaraw bi
seejiq musa powsa wana gowlit, gowlit o shiya bi ugun, kika pusu balay
ugun nami ni damat nami paah sexual.

Dgiyaq nami hini o lala balay samat, llabang bi saan tmsamat uri, pusu
balay saan tmsamat paah seuxal bitag sayang, nigan bowyak, mirit, pada,
rgnux ni rungay, rapit skiya o lala balay. Mkla balay tmsamat kana ka
dsnaw hini, ana lagi mkla bi tmsamat kana, ida qulung nigan grasan do
musa tmsamat kana da, peekan dha kana lupung mniyah, yasa alang nami
Tkijig hini o mneghuway balay.

Nii mnig yami hini ka yayung paru, yayung Skadang, gbiyuk truku, ida
qulung dhuq rbagan do miyah hmrapas trima yayung paru ni yayung
skadang ka lglagi ni seejiq pnaah eseisil alang, yasa yayung Skadang nii o
mtasaw balay, nigan bi hangan na yahan hmrapas trima rbagan. Qulung
msangay matas rbagan ka ptasan do mkala hi duri ka seejiq miyah hmrapas

trima hini.

Kndsan kuyuh Truku

Kuyuh Truku o lala balay gnseejig knmalu Inglungan dha, kuyuh bi,
mgseesu, thiyi bi, ini pteura, ini dawi ni mdrumut bi gmeepah, duri o ana
yaa musa gmpahan ida mkleelug mangal nugih gmnugih, bitag mskkeeman
bi gmeepah; mnegaya bi kndsan dha, mksa 0 mnegseesu mknhuway ini saw
gaga gagay dha. Babaw mgdurug mk5 jiyax do musa gmpah gmpahan ni
tmikan masu da.

Rudan Truku sbiyaw o nigan malu knkla Inglungan gnita dha kndsan
kuyuh, spowda dha uyas gbhni mkla ka ga mshjil ni manu ka gnseejiq laqi
rbnaw ga nbuyas bubu.

Nasi miyah msa em! em! meuyas uyung sapah ka mrmul o klaun rudan
ga mshjil ka kuyuh da. Nasi miyah msa “ngiyaq! ngiyaq!” dalih sapah
meuyas ka puurung o lagi rbnaw “kuyuh”ka ga nbuyas bubu o, nasi miyah
msa “qur! qur!” dalih sapah meuyas ka puurung o laqi rbnaw*snaw”. ka ga
nbuyas bubu 0 mtucing ka laqi rbnaw nasi “snaw” o “uwah” sun dha. nasi

“kuyuh” o “agih” sun dha kiya.

Nasi miyah smiling quri gnsseejiq lagi rbnaw ka seejig ga, saw nii ka
spgkla dha sjiqun, nasi “snaw” ka laqi rbnaw o “uwah’ sun dha smiyuk, nasi
“kuyuh” ka lagqi rbnaw o ‘““agih” sun dha smiyuk.

Nign kingal ka pusu uda dha musa mgay gabang aji uri o pucing snaw
mnswayi kuyuh , pnegkla gaga dmuuy lagi ka mnswayi dha kuyuh da.

Quri gaya kndsan gdurug kuyuh Truku sbiyaw o saw nii seerngaw
truma nii, (1). Lbuan laqgi o ini tduwa gada ngangut ni ska yayung. seiyah
nuhur quyux paru msa. (2). Prajing hlitun empgdurug do ini peeniq seejiq
ruwan sapah. (3). Mtucing ngangut o psanig. (4). Lbuan ni hnaluy kuyuh o
rbngun truma srakaw. (5). Snqit ka puwa lagi snaw o psaun ruwan towkan,
sngit ka puwa laqi kuyuh o psaun ska ubung, saw nii o aji ttakur sapah. (6).
1 idas gdrgun dha sapah ka kuyuh o musa smapuh karat aji seeliq karat.

Mgdurug ka kuyuh o 1 idas ini tduwa mlatat ngangut. Kana ka snpilan
kuyuh o rbngun dha truma srakaw, ini tduwa bhuun, “skbighur paru” msa ka

rudan.

Ramil Garas(Amigucu)

Paah seuxal bitaq sayang jiyun bi Truku ka ramil gumu. Sduuy dha
muda mnmanu hug? Tgkingal o musa miying pngusul. Tai gixan ka rbagan
siida, ana mgrbu ana gbiyan hbaraw balay sjiqun powsa ramil gumu ni
miying tmuri. Yaasa mhuriq ka sspriq ni ddxgal, ida ramil gumu ka mllingug
bi. Ana ya hnrigan ka gaqgay o aji mhuya. Pusu balay o aji ta na btaqun rqci
ni hbagun bhngil. Aji ta peangal ramus. Msleexan bi mrmux kska bbuyu.

Tgdha do kika musa dgiyag. Mneglngug bi kksa dgiyaq ka hiya.
Tmabuy ni steetu o hiya ka stmaun ta balay. Ana ya mhuriqg saw tujiq ka
dxgal o aji ta sdhriqg ni ptakur. Yaasa mkdhug bi glgahan ka hiya. Mtgamil
ni lhkah bi uri. Rmnngaw ta tama mu, “Qulung musa bbuyu ida psai bi.”

Sayang o kla nigan bgurah sduuy dha. Kika sun smluhay pstalang buji.
Yaasa dseejiq pstalang buji o smulu bi smluhay kdjiyax. Ana kingal jiyax
ini dha srhgani. Saw ka mdrumut bi seejig 0 ana gmuyux ana sbgihur ida ga
pstalang. Ini saw kiya do mrkrak ka baga da msa. Ana nii knskiyan ka
karat, tmusung hmbuy ka quyux o ida powsa ramil gumu ni tmbuji. Kika
sun pskingal bi Inglungan gmquirng bjian ksun.

Rahuq na duri o sduuy dha miying btunux embanah siida. Yaasa

psqacgay ta mkksa babaw ghgahur o mnarux bi. Nasi rbagan do nii kntlxan
ungat glgahan. Kibi saw sqmaun sayang balay ka dpdapil. Duma na gahur o
mhungul ni hmibaw gagay duri. Nasi mangal ramus do ungat Inglungan
miying btunux kida. Mksa ta babaw tasil siyaw yayung ni gsilung o ida
ramil gumu ka psaun. Kisa aji sdhrig trbug ni gluli kska yyyayung.

Lala klgan ka ramil gumu. Nigan hlpis ni kndux. Nigan llbu ni bbaraw.
Lala bi klgan ka lhang dha uri. Nigan mgpajiq, mgalux, embanah, ni
mgsudung. Rnsuhan dha suyang bi pnskraya duri. Mgmeenu ka kuxul su o
geegi nanak. lda mkray hari brigan o kika gbsiyaq hari jiyun.

Kmlaanay ta balay ka gagay han kika tduwa mnduwa ta bi
gmeepah. Kika bbaraw ksaan ta elug uri. Qmeepah ta uri o ida gaya ka pusu
balay. Mnarux ni mangal lugih ka gaya do ini ta kmmuda ana manu uri da.

Ida gbubur ka pusu bi, rahuq na do psaun ta bukuy hari kida.

